
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
চিত্রাঙ্গদা





বসন্ত




সুনয়নে, সে বিদ্যা শিখে না কোনো নারী; 

নয়ন আপনি করে আপনার কাজ, 

বুকে যার বাজে সেই বোঝে।





চিত্রাঙ্গদা




       একদিন 

গিয়েছিনু মৃগ-অন্বেষণে একাকিনী 

ঘন বনে, পূর্ণ নদীতীরে।  তরুমূলে 

বাঁধি’ অশ্ব, দুর্গম কুটিল বনপথে 

পশিলাম মৃগপদচিহ্ন অনুসরি’। 

ঝিল্লিমন্দ্রমুখরিত নিত্যঅন্ধকার 

লতাগুল্মে-গহন গম্ভীর মহারণ্যে, 

কিছুদূর অগ্রসরি’ দেখিনু সহসা 

রুধিয়া সঙ্কীর্ণ পথ রয়েছে শয়ান 

ভূমিতলে, চীরধারী মলিন পুরুষ। 

উঠিতে কহিনু তা’রে অবজ্ঞার স্বরে 

সরে যেতে,—নড়িল না, চাহিল না ফিরে’ 

উদ্ধত অধীর রোষে ধনু-অগ্রভাগে 

করিমু তাড়না;—সরল সুদীর্ঘ দেহ 

মুহূর্ত্তেই তীরবেগে উঠিল দাঁড়ায়ে 

সম্মুখে আমার,—ভস্মসুপ্ত অগ্নি যথা 

ঘৃতাহুতি পেয়ে শিখারূপে উঠে উর্দ্ধে

